
Gazteok eta droga 

Ander Suberbiola Zumalde 

Euskal Herriko Gazte Kontseiluko kidea 

Gazteak eta drogak, drogak eta gazteak. Hartu-eman gatazkatsua, zalantza izpirik gabe. Ez da gai berria gurean, sarritan ahotik ahora baitabil. Baina sarri hitz eginagatik, behin baino gehiagotan abiapuntu eta ikuspegi desegokitik bideratzen dugu gazteak eta drogak elkarrekin lotzen dituen gaia, edo hala iruditzen zaigu guri behintzat. 

Drogen afera sarri logika oker bati loturik ageri zaigu begi-bistan: gazteon arazoa baino gehiagoa, gazteok gara arazoa. Eta azken horri egungo euskal gizartean erroturik ageri zaigun jokaera baten emaitza deritzogu. Izan ere, gizarteko hainbat eremutan (instituzioetan, hedabideetan, hezkuntza sistemetan...) gazteon ahotsa ordezkatua baino gehiago, ordeztua jausten baita sarri argitara. Gure ikuspuntutik, badela drogen gaiarekin, badela gazteriarekin zerikusi zuzena duen beste edozein gairekin, gisa honetan ez dago gazteon arazoei taxuz heltzeko modurik. Beharrezko ikusten dugu bestelako abiapuntu bat ezarri beharra, bestelako ikusmolde eta kultura sustraitu beharra. 

Gazteon ahotsa entzutea derrigorrezko abiapuntu gisa irudikatzen dugu, gazteok ditugun arazoei aterabide eraginkorrak eskaini nahi badizkiegu bederen. Gazteon errealitateari erreparatu behar diogu, gazteon benetako arazoez jabetu gaitezen. Arazoa ez gara gazteok; aitzitik, arazo komunak dituen kolektiboa gara. Eta, hortaz, ahots propioz adierazteko espazioak behar dituen kolektiboa. Egun, bere ahotsa entzunarazteko baliabide nahikorik ez duena. Gazteon ahotsari bide emateko ahaleginean tematu behar gara, eta ez soilik gazteok, guztiok baizik. 

Bide horretan, eta aipatu gabeziak oinarri hartuta, gazteon ahotsa zuzenean izan nahi du Euskal Herriko Gazte Kontseiluak, inor ordeztu gabe, gazteriaren ordezkari. Horretarako sortu ginen, eta horretan da gure bokazioa. Duela bi urte gazteon ahotsa biltzeko egin ahalegin neketsuaren ostean Euskal Herriko gazteriaren egoeraren gaineko Diagnosia osatu genuenean, nonbait, gazteok pairatzen ditugun eskubide urratzea eta era askotariko arazoak atzeman genituen; eta drogena, arazo horien zerrendan letra gorriz idatzirik ageri diren horietakoa da. Hori dela eta, Gazteriaren II. Biltzarrean Ekintza Plana zehaztu genuenean, drogen aferari heltzeko jardunaldi batzuk antolatzeko ideia jaso zen. Eta hori egitera goaz urriaren 27an Etxarrin. Gazteok erabaki, gazteok eraiki filosofiari helduz, beste urrats bat izan nahi baitu eHgK-k, drogen gaiarekin ibilbide luzea egina duten Hegoak eta Askagintza eragileekin batera, Etxarri Aranatzen antolatu dituen jardunaldiak. 

Bertan, gazteok drogekin dugun harremanaz hausnartu asmo dugu, egoera aztertu, dagoenaz jabetu, gure hitza jaso. Lan horretarako, Diagnostikoan jaso genituen bi oinarritatik abiatuko gara. Lehena: arazoa berez ez direla drogak, horiekin dugun harremana baizik. Beraz, substantzia eta horien ondorioez beste, horien kontsumitzaile garen subjektuak eta inguratzen gaituen errealitatea ere aztertuko ditugu. Hau da, substantziak, gazteak eta inguruneak osatzen duten elkarrekintzaren azterketan kokatuko dugu abiapuntua. Bigarrena: droga kontzeptuaren gaineko ikuskera zabala barneratu behar dugula. Etxarrin, droga legal nahiz ilegalak kontuan hartuko ditugu, bai kokaina edo haxixa, baita kafea edota botikak ere. 

Inguratzen gaituen errealitatea aztertzearekin batera, jasoko ditugun arazoei konponbideak jartzeko bideak marrazteko saioa ere egin asmo dugu. Arazo horiek konpontzeko zer bide jorratu behar den erdiesten saiatuko gara. Zer egin behar dugu gazteok? Zer eskatu behar diegu instituzioei? Zer eskaini? Zein tresna balia ditzakegu, zeintzuk sortu? Nola egin geure kabuz egoera hau aldatzeko urratsak? Erantzun beharreko galdera andana, eta zehaztu beharreko lan mardula, benetan eraginkorrak izango diren alternatibak marrazteko saioa egin nahi badugu bederen. 

Horiek hala, urriaren 27an ahots propioz, zuzenean parte hartzeko deia egiten dizuegu gazte eragile eta norbanako orori. Guztiontzako dago atea zabalik. Eta bertaratzea posible izango ez duzuenekin aurrerantzean bertan ateratako ondorioak elkarrekin partekatzeko parada izango dugu, ziur. Esanak esan, gazteon hitzari bide emanez, Etxarrin ikusiko dugu elkar.  

Drogen afera sarri logika oker bati loturik ageri zaigu begi-bistan: gazteon arazoa bainoago, gazteok gara arazoa. 

